
Amien terus pertikai hukuman sebat pendatang

KUALA LUMPUR: Speaker Majlis Permesyuaratan Rakyat (MPR) dan pengerusi
Parti Amanat Nasional (PAN), Amien Rais, terus membakar perasaan rakyat
Indonesia berhubung hukuman sebat yang dilaksanakan Malaysia terhadap
pendatang asing tanpa izin.
  Akhbar Kompas semalam melaporkan Amein, pada kuliah umum mahasiswa baru
Universitas Muhammadiyah Gresik (UMG) di Gresik, berkata bahawa bangsa
Indonesia sedang menghadapi permasalahan besar kerana sentimen nasional
bangsa Indonesia sudah mulai luntur.
  "Contohnya, tenaga kerja kita di Malaysia dicambuk (disebat), dianggap
sebagai hal yang biasa. Tim (Pasukan) badminton kita menang pada kejuaraan
internasional, itu dinilai hanya sekadar badminton. Jadi, sentimen
nasional bangsa kita mulai luntur," katanya.
  Laporan kenyataan terbaru Amien itu disiarkan menerusi laman web Kompas
Cyber Media semalam.
  Amien sebelum ini dipersalahkan banyak pihak, termasuk kalangan pemimpin
Indonesia sendiri, sebagai penyebab tercetusnya semangat anti-Malaysia di
kalangan sebilangan rakyat republik itu yang antara lain menyebabkan
demonstrasi ganas dan pembakaran Jalur Gemilang di Kedutaan Besar Malaysia
di Jakarta.
  Sentimen anti-Malaysia juga dipercayai punca dua wartawan Berita Harian
diusir pihak berkuasa Indonesia selepas menahan mereka selama lima jam
kerana `melakukan tugas kewartawanan tanpa kebenaran' Selasa lalu.
  Amien secara berterusan membidas Malaysia berhubung hukuman sebat yang
dianggapnya tidak berperikemanusiaan terhadap ramai pekerja tanpa izin
Indonesia.
  Lebih daripada itu, hukuman berkenaan yang terkandung dalam Akta
Imigresen 1959/63 (pindaan 2002) yang berkuat kuasa 1 Ogos lalu,
disifatkannya satu penghinaan kepada seluruh Indonesia sambil mengingatkan
Perdana Menteri, Datuk Seri Dr Mahathir Mohamad, agar menghentikan bermain
api.
  Bagaimanapun, Amien disanggah pemimpin tertinggi Indonesia sendiri
termasuk Menteri Kehakiman dan Hak Asasi Manusianya, Yusril Ihza Mahendra,
yang melawat Malaysia baru-baru ini.
  Yusril berkata, Kerajaan Indonesia menghormati undang-undang negara ini,
termasuk pindaan Akta Imigresen 1959/63 yang membawa hukuman berat
terhadap pendatang tanpa izin dan menegaskan kenyataan Amien itu bukan
pendirian kerajaan republik itu, sebaliknya lebih pendapat peribadi.

